R E L A C I O N
PËR
PROJEKTLIGJIN 
“PËR DISA SHTESA DHE NDRYSHIME NË LIGJIN NR. 10/2023. “PËR INFORMACIONIN E KLASIFIKUAR””
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 
Ky projektligj ka për qëllim përmirësimin e ligjit nr.10/2023 “Për informacionin e klasifikuar”, në funksion të sigurisë dhe të punës me informacionin e klasifikuar, si dhe problematikave të hasura gjatë punës me informacionin e klasifikuar, të evidentuara nga institucionet të cilat prodhojnë, ruajnë apo përpunojnë informacion të klasifikuar.
Nëpërmjet këtyre ndryshimeve synohet rritja e standardeve që garantojnë sigurinë e informacionit të klasifikuar, gjatë procesit të administrimit dhe mbikëqyrjes së tij, si dhe përmirësimi i punës me informacionin e klasifikuar.
Projektligji, gjithashtu synon, rregullimin e kuadrit ligjor për kryerjen e mbikëqyrjes shtetërore, nëpërmjet inspektimeve, duke parashikuar aktin nënligjor specifik, i cili përcakton rregullat e detajuara të kryerjes së procedurave të inspektimeve, me qëllim përmbushjen me efikasitet të objektivave të këtyre proceseve, atë të mbrojtjes dhe sigurisë së informacionit të klasifikuar në të gjitha disiplinat e tij.

Një tjetër objektiv i këtij projektligji, është edhe përcaktimi i aktit nënligjor që rregullon procesin e vetëdijësimit dhe kryerjes së trajnimeve, për personelin që punon me informacionin e klasifikuar, me qëllim edukimin dhe aftësimin e tyre me njohjen dhe zbatimin e legjislacionit në fuqi për të gjitha disiplinat e sigurisë së informacionit të klasifikuar.  

Ligji nr. 10/2023 “Për informacionin e klasifikuar”, është një ligj i cili ka përafruar pjesërisht vendimin e Këshillit të datës 23 shtator 2013 “Mbi rregullat e sigurisë për mbrojtjen e informacionit të klasifikuar të BE-së” (2013/488 / BE).  Në këtë kuadër lind nevoja e përafrimit të mëtejshëm të legjislacionit shqiptar për informacionin e klasifikuar me acquis të BE-së.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Projektakti i propozuar për miratim është parashikuar në Programin e Përgjithshëm Analitik të Projektakteve, që do të paraqiten për shqyrtim në Këshillin e Ministrave për vitin 2026, për Autoritetin Kombëtar për Sigurinë e Informacionit të Klasifikuar. 
III. ARGUMENTIMI I PROJEKT AKTIT LIDHUR ME PËRPARËSITË, PROBLEMATIKAT, EFEKTET E PRITSHME.

Nevoja për hartimin e këtij projektligji erdhi si rezultat i domosdoshmërisë së rregullimit të kuadrit legjislativ për mbikëqyrjen e masave të sigurisë, e cila bëhet nëpërmjet kryerjes së inspektimeve, për të forcuar masat e sigurisë për mbrojtjen e informacionit të klasifikuar, si dhe për të rregulluar punën me informacion e klasifikuar, por jo vetëm.  

Ligji aktual parashikon kryerjen e procedurave të inspektimeve, bazuar në legjislacionin në fuqi për inspektimet. Zbatimi i ligjit aktual, cenon përmbushjen e qëllimit të kryerjes së këtij procesi, si dhe nuk përkon me parimin “nevojë për njohje” me informacionin e klasifikuar.
Objekt i inspektimeve është mbikëqyrja e zbatimit të masave të sigurisë që burojnë nga legjislacioni për sigurinë e informacionit të klasifikuar “sekret shtetëror”, por jo vetëm. Qëllim i tyre gjithashtu, është edhe mbikëqyrja e zbatimit të legjislacionit, për mbrojtjen e informacionit të klasifikuar të NATO-s, BE-së, shteteve dhe organizatave të tjera ndërkombëtare.

Pikërisht për shkak të natyrës dhe objektit të tyre, inspektimet duhet të kryhen sipas rregullave dhe procedurave që ndiqen nga autoriteti përgjegjës për kontrollin, zbatimin e politikave dhe standardeve të sigurisë për mbrojtjen e informacionit të klasifikuar. Gjithashtu, inspektimet, duhet të kryhen nga punonjës të pajisur me certifikatë sigurie të personelit dhe të brifuar për procedurat e sigurisë.
Një tjetër faktor i rëndësishëm, është dhe ndjekja detyrimeve që burojnë nga marrëveshjet ndërkombëtare, por edhe nga ato me organizata ndërkombëtare, si NATO dhe Bashkimi Evropian. Në këtë frymë, është e domosdoshme, që procesi i inspektimeve në tërësi, të kryhet nga AKSIK.
Një tjetër prolematikë, që synohet të rregullohet me këtë projektligj, e cila është referuar nga insitucionet shtetërore, është ajo e ushtrimit të së drejtës të “Autoritetit klasifikues”, nga funksionarë të lartë të institucionit që prodhon informacion të klasifikuar, në rastet kur për arsye të veçanta, titullari institucionit nuk mundet të ushtrojë këtë të drejtë. Në këto raste, e drejta e “Autoritetit klasifikues” do të miratohet me autorizim nga Kryeministri. Në autorizim do të përcaktohet afati brenda të cilit funksionari i lartë do të ushtrojë të drejtën e “Autoritetit klasifikues”.
Ky projektligj, gjithashtu synon të rregullojë problematikat, e adresuara nga institucione të ndryshme, gjatë punës me informacionin e klasifikuar, mbi deklasifikimin e informacionit të klasifikuar. Bazuar në ligjin aktual, autoriteti i klasifikimit është njëkohësisht edhe autoriteti deklasifikues. Nëpërmjet projektligjit, propozohet që në mënyrë përjashtimore, deklasifikimi i informacionit të klasifikuar, të bëhet edhe nga ato institucione, të cilat nuk janë autoritet klasifikues, por që prodhojnë informacion të klasifikuar, në përgjigje të informacioneve të administruara nga institucione të tjera. Kjo, do të ndihmojë dhe lehtësojë procedurat e deklasifikimit, për rastet kur institucionet e përmendura në rastin përjashtimor dhe që nuk janë autoritet klasifikues, vlerësojnë apo iu kërkohet se informacioni i klasifikuar, i prodhuar nga vetë ato, duhet t’i nënshtrohet deklasifikimit.
Ndryshimet e propozuara pritet të ndikojnë në procesin e klasifikimit të një informacioni, ku propozohet që, në rastet e klasifikimit të parregullt, të propozohet jo vetëm ndryshimi i nivelit të klasifikimit, por edhe ndryshimi i afatit të ruajtjes së informacionit të klasifikuar.
Një tjetër propozim, i cili do të ndikojë në rritjen e masave të sigurisë për mbrojtjen e informacionit të klasifikuar, është propozimi për rastet kur, në pamundësi të evakuimit të informacionit të klasifikuar, përfaqësitë e RSH-së jashtë vendit, mund të bëjnë shkatërrimin emergjent të informacionit të klasifikuar, në rastet e gjendjes së luftës, gjendjes së jashtëzakonshme, të fatkeqësive natyrore dhe të emergjencave të tjera civile.
Nëpërmjet projektligjit, do të rritet niveli i përgjegjshmërisë gjatë zbatimit të rregullave për mbrojtjen e informacionit të kalsifikuar. Projektligji sjell ndryshime sa i përket përgjegjësisë ligjore dhe administrative, për shkeljen e rregullave të transportimit fizik të informacionit të klasifikuar.
Në kuadër të përafrimit të mëtejshëm të legjislacionit shqiptar për informacionin e klasifikuar me acquis të BE-së, propozohet ndryshimi i përkufizimit të termit “informacion i klasifikuar”, nga dokument në “informacion”. Kjo, pasi përkufizimi në “informacion” është më i gjerë dhe është në përputhje me vendimin e Këshillit të datës 23 shtator 2013 “Mbi rregullat e sigurisë për mbrojtjen e informacionit të klasifikuar të BE-së” (2013/488 / BE dhe Direktivën 2009/81/KE të Parlamentit Evropian dhe të Këshillit datë 13 korrik 2009 “Mbi koordinimin e procedurave dhe dhënien e disa kontratave për punë, furnizime dhe shërbime nga autoritetet kontraktore apo ente në fushat e mbrojtjes dhe sigurisë dhe që ndryshon direktivat 2004/17/KE dhe 2004/18/KE”, të ndryshuar.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Hartimi i projektligjit është mbështetur në nenet 78 dhe 81, pika 1, të Kushtetutës.

Ky projektligj është në përputhje të plotë me rendin juridik të brendshëm me legjislacionin kombëtar dhe ndërkombëtar.

V. VLERËSIMI I SHKALLËS SË PËRAFRIMIT ME ACQUIS COMMUNITAIRE E BE

Projektligji përafron pjesërisht vendimin e Këshillit të datës 23 shtator 2013 “Mbi rregullat e sigurisë për mbrojtjen e informacionit të klasifikuar të BE-së” (2013/488 / BE dhe Direktivën 2009/81/KE të Parlamentit Evropian dhe të Këshillit datë 13 korrik 2009 “Mbi koordinimin e procedurave dhe dhënien e disa kontratave për punë, furnizime dhe shërbime nga autoritetet kontraktore apo ente në fushat e mbrojtjes dhe sigurisë dhe që ndryshon direktivat 2004/17/KE dhe 2004/18/KE”, të ndryshuar. Konkretisht, projektligji synon përafrimin me përkufizimin  e termit “informacion i klasifikuar”.
VI. PËRMBLEDHJE SHPJEGUESE E PËRMBAJTJES SË PROJEKTAKTIT 
Projektligji përbëhet në tërësi nga 12 nene.
Në nenin 1, të projektligjit, propozohen ndryshime në nenin 4, pika 4,  duke qartësuar cilët janë autoritetet që sipas ligjit për informacinin e klasifikuar, në zbatim të  detyrave të tyre funksionale, kanë të  drejtën për klasifikimin e informacionit, si dhe ndryshohet përkufizimi i termit  “informacion i klasifikuar “sekret shtetëror””, në përputhje  me përkufizimin e këtij termi në vendimin 2013/488/BE dhe në Direktivën 2009/81/KE.
Në nenin 2, të projektligjit, propozohen shtesa në nenin 12, të ligjit, duke shtuar pas pikës 2, pikën 3, ku parashikohet: “Përjashtimisht, në raste të veçanta dhe me afat të kufizuar, funksionari i lartë i një institucioni që prodhon informacion të klasifikuar mund ta ushtrojë të drejtën e “Autoritetit klasifikues”, vetëm më miratim të Kryeministrit pas kërkesës së arsyetuar të titulllarit të institucionit nëpërmjet AKSIK. Afati përacaktohet në autorizim. Në këtë rast AKSIK-u i kthen përgjigje institucionit brenda 7 (shtatë) ditëve kalendarike. Rregulla të detajuara për zbatimin e kësaj pike përcaktohen me vendim të Këshillit të Ministrave”.

Ky ndryshim bëhet, pas kërkesave të institucioneve sa i përket kuptimit nga ana e tyre, të së drejtës së “Autoritetit klasifikues”, për të cilën ligji nr. 10/2023 përcakton se është një e drejtë që i takon drejtpërsëdrejti Kryeministrit dhe Presidentit të Republikës. 

Në raste të veçanta, kur titullarët e institucioneve nuk mund të ushtrojnë të drejtën e “Autorutetit klasifikues”, kjo e drejtë mund të ushtrohet nga funksionari i lartë i një institucionit që prodhon informacion të klasifikuar, vetëm pas miratimit me autorizim të Kryeministrit. Kjo, pasi e drejta e “Autoritetit klasifikues”, i delegohet titullarëve të insitucioneve nga Kryeministri (neni 12, pika 2, e ligjit nr. 10/2023) dhe nuk mund të nëndelegohet nga titullarët tek funksionarët e lartë brenda institucioneve.
Pikërisht, për të rregulluar problematikat që krijohen në këto raste, përcaktohet se, tutullari i institucionit që prodhon informacion të klasifikuar, me kërkesë të arsyetuar dhe nëpërmjet AKSIK-ut, kërkon miratimin për autorizimin nga ana e Kryeministrit, për ushrimin e së drejtës të “Autoritetit klasifikues” për funksionarë të lartë të institucionit.
Kërkesa duhet të jetë e arsyetuar dhe të përmbajë shkakun bazuar në të cilin kërkohet ushtrimi i së drejtës nga funksionari i lartë i institucionit si dhe afatin kohor brenda të cilit do të ushtrohet e drejta e “Autoritetit klasifikues”. 
Kërkesa pasi vlerësohet nga AKSIK, i përcillet Kryeministrit. AKSIK, i kthen përgjigje instutucionit brenda 7 (shtatë) ditëve kalendarike.

Në nenin 3, të projektligjit, ndryshohet neni 17, i ligjit, në të cilin, fjala “dokument” zëvendësohet me fjalën “informacion”. Ndërsa pas fjalës.... “nivelin”...shtohet togfjalëshi “dhe afatin e ruajtjes së klasifikimit”. Këto ndryshime, synojnë të përmirësojnë punën me informacionin e klasifikuar dhe zbatimin e standardeve për sigurinë e informacionit të klasifikuar, gjatë procesit të krijimit dhe adminstrimit të tij.
Në nenin 4, të projektligjit, përcaktohet se, pas pikës 6, të nenit 22, shtohet pika 6/1 me përmbajtje: “Në mënyrë përjashtimore, kanë të drejtën e deklasifikimit të një informacioni të klasifikuar, pa qenë autoritet klasifikues, ato institucione që prodhojnë një informacion të klasifikuar, në përgjigje të informacioneve të administruara nga institucione të tjera.”. 
Ky ndryshim vjen si rezultat i problematikave të hasura gjatë punës me informacionin e klasifikuar, të evidentuara nga institucionet të cilat prodhojnë, ruajnë apo përpunojnë informacion të klasifikuar. Në këtë mënyrë, krijohet mundësia, që edhe ato instucione, të cilat, nuk janë  autoritet klasifikues, të kenë të drejtën e deklasifikimit të një informacioni të klasifikuar, që prodhojnë në përgjigje të informacioneve të administruara nga institucione të tjera”.
Në nenin 5, të projektligjit, riformulohet neni 38 dhe pas pikës 2, shtohet pika 2/1 me përmbajtjen: “Në përfaqësitë diplomatike të Republikës së Shqipërisë jashtë vendit, në rastet e gjendjes së luftës, gjendjes së jashtëzakonshme, të fatkeqësive natyrore dhe të emergjencave të tjera civile, në pamundësi të evakuimit të informacionit të klasifikuar me urdhër të titullarit të Përfaqësisë, vendoset shkatërrimi emergjent i tij”. Ky ndryshim ka për qëllim rritjen e masave të sigurisë për mbrojtjen e informacionit të klasifikuar.
Në nenin 6, të projektligjit, ndryshohet shkronja “j” e neni 64, të ligjit, dhe përcaktohet se, trajnimet që AKSIK zhvillon, për personelin që punon me informacion të klasifikuar, do të kryhen në zbatim të rregullave për kryerjen e trajnimeve, të cilat përcaktohen në rregulloren që miratohet me vendim të Këshillit të Ministrave. Ky ndryshim propozohet, me qëllim formalizimin dhe standardizimin e procedurave të kryerjes së trajnimeve.
Në nenin 7, të projektligjit, propozohet ndryshimi i pikave 2 dhe 4, të nenit 70, të ligjit, duke rregulluar dhe standardizuar procedurat e inspektimeve, me qëllim kryerjen e tyre, sipas rregullave dhe procedurave që ndiqen nga autoriteti përgjegjës për kontrollin, zbatimin e politikave, si dhe standardeve të sigurisë për mbrojtjen e informacionit të klasifikuar.
Në nenin 8, të projektligjit, bëhen ndryshime në nenin 75, në funksion të sigurisë së informacionit të klasifikuar, duke përcaktuar se “shkelja e rregullave për transportimin fizik të informacionit të klasifikuar”, konsiderohet shkelje sigurie.  
Gjithashtu, propozohet që në nënin 75, pas pikës 7, shtohet pika 7/1 me këtë përmbajtje:

“7/1. “Vendimi për kundërvajtjen administrative, i vendosur nga AKSIK përbën titull ekzekutiv dhe ekzekutimi i këtij vendimi bëhet në përputhje me legjislacionin në fuqi për kundërvajtjet administrative”.
Në nenin 9, të projektligjit propozohen ndryshime në pikën 2 të nenit 76, të ligjit, duke shtuar pas shkronjës “dh”, shkronjën “e”, të pikës 3, të nenit 75. Nëpërmjet këtij ndryshimi, personi përgjegjës, i cili shkel rregullat për transportimin fizik të informacionit të klasifikuar, mban përgjegjësi ligjore dhe administrative.
Në nenin 10, të projektligjit të projektligjit, propozohet të ndryshohet neni 78, i ligjit duke parashikuar së pari: procedurën e ankimit, duke përcaktuar konstatimin e kundërvajtjeve administrative, ngritjen dhe funksionimin e strukturës përgjegjëse për shqyrtimin e ankimit kundër aktit të konstatimit të trupës inspektuese, sipas rregullave që do të përcaktohen me vendim të Këshillit të Ministrave.

Konkretisht në këtë nen parashikohet:

“1. Kundërvajtjet administrative konstatohen nga trupa e inspektimit në AKSIK sipas rregullave të përcaktuara në vendimin e Këshillit të Ministrave në zbatim të pikës 4, të nenit 70 të këtij ligji.
2. Pranë AKSIK ngrihet dhe funksionon struktura përgjegjëse për shqyrtimin e ankimit kundër aktit të konstatimit të trupës së inspektimit sipas rregullave të përcaktuara në vendimin e Këshillit të Ministrave në zbatim të pikës 4, të nenit 70 të këtij ligji.
3. Personi, ndaj të cilit është vendosur masë administrative, sipas dispozitave të këtij ligji, ka të drejtë të bëjë ankim në gjykatën kompetente sipas legjislacionit në fuqi.”.

Në nenin 11, përcaktohet afati kohor, brenda të cilit Këshilli i Ministrave, duhet të nxjerrë aktet nënligjore në zbatim të 2, 6 dhe 7 të këtij projektligji. 
Në nenin 12, përcaktohet se, ky ligj do të hyjë në fuqi 15 ditë pas botimit në “Fletoren zyrtare”.

VII. INSTITUCIONET DHE ORGANET QË NGARKOHEN PËR ZBATIMIN E AKTIT 

Ngarkohen AKSIK dhe institucionet e administratës publike dhe operatorët ekonomik, të cilët administrojnë dhe ruajnë informacion të klasifikuar për zbatimin e këtij ligji. 
Gjithashtu, ngarkohet Autoriteti Kombëtar për Sigurinë e Informacionit të Klasifikuar për kontrollin e zbatimit të këtij ligji.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT 

Ky projektligj, është hartuar nga Autoriteti Kombëtar për Sigurinë e Informacionit të Klasifikuar.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 

Miratimi i këtij projektligji nuk shoqërohet me efekte financiare shtesë për buxhetin e shtetit.

